
PALESTIN DALAM AL-QURAN:
KEBERKATAN, SEJARAH, DAN
PERJUANGAN

Muhammad Talhah Ajmain @ Jima’ain, Sharul Fitry Abdul Majid, dan Mohd
Shukri Hanapt

2.1 PENDAHULUAN

Isu Palestin tidak baharu bagi dunia Islam dan masyarakat
antarabangsa. Ia juga melibatkan semua orang tanpa mengira agama,
bangsa, atau negara. Hal ini kerana, seperti yang digariskan oleh PBB,
isu Palestin adalah berkaitan dengan hak asasi manusia. Kebanyakan
orang Islam hari ini tidak memahami dan kurang arif tentang isu-isu
yang berkaitan dengan Palestin, yang membabitkan umat Islam dan
mempunyai kesan ke atas dunia Islam. Situasi ini termasuk pertikaian
antara Palestin dan kerajaan Israel. Sesetengah orang berpendapat ia
hanyalah konflik polittk dunia Arab. Ada yang berpendapat bahawa ia
berkaitan dengan pembersihan etnik, agama, perkauman, dan Aparthed.
Justeru, kita perlu melihat sejarah yang panjang berkaitan isu ini
termasuk merujuk Palestin yang disebut di dalam al-Quran.

Palestin, sebuah wilayah yang sarat dengan sejarah dan makna,
telah disebut dalam banyak ayat di dalam al-Quran. Wilayah ini, yang
menjadi tanah air bagi banyak nabi dan rasul, menyimpan banyak
kisah dan pengajaran yang relevan untuk umat Islam. Dalam bab ini,

kita akan mengkaji bagaimana Palestin disebut dalam al-Quran,
signifikannya, serta pengajaran yang boleh diambil daripadanya.

2.2 PALESTIN SEBAGAI TANAH SUCI DALAM
PERSPEKTIF AL-QURAN

Al-Quran menyebut Palestin sebagai tanah yang diberkati dan suci
dalam beberapa ayat. Antaranya adalah:

Maksudnya: “Maha Suci Allah yang telah menjalankan hamba-
Nya (Muhammad) pada malam hari dari Masjid al-Haram (di
Makkah) ke Masjid al-Agsa (di Palestin), yang Kami berkati
sekelilingnya, untuk memperlihatkan kepadanya tanda-tanda
(kekuasaan dan kebesaran) Kami. Sesungguhnya Allah jualah
yang Maha Mendengar, lagi Maha Mengetahui.”

(Surah al-Isra’, 17:1)

Ayat ini merujuk kepada peristiwa Isra’ dan Mi'raj, iaitu ketika Nabi
Muhammad SAW diperjalankan dari Masjid al-Haram di Makkah ke
Masjid al-Agsa di Palestin, yang digambarkan sebagai kawasan yang
diberkati. Peristiwa ini menegaskan kepentingan serta keberkatan
Palestin dalam Islam (al-Khattab, 2003).

Palestin disebut sebagai tanah yang diberkati dalam beberapa ayat
lain juga. Sebagai contoh, dalam surah al-Anbiya’ (21:71), Allah SWT
berfirman: “Dan Kami selamatkan dia (Ibrahim) dan Lut ke sebuah negeri yang
Kami telah memberkatinya untuk sekalian manusia.” Ini merujuk kepada hijrah
Nabi Ibrahim dan Nabi Lut ke tanah yang diberkati, 1aitu Palestin.
Sebutan ini menegaskan lagi kedudukan Palestin sebagai tanah yang
dipilih dan diberkati oleh Allah untuk para nabi dan umat mereka (Ibn
Kathir, 2003a).

Kepentingan Palestin juga dapat dilihat dalam konteks sejarah dan
agama. Palestin adalah tempat di mana banyak nabi dan rasul diutuskan
serta merupakan pusat dari banyak peristiwa penting dalam sejarah
kenabian. Sebagai contoh, Palestin adalah tempat kelahiran Nabi Isa AS
dan tempat beliau menyampaikan ajaran Allah SWT. Oleh itu, Palestin
bukan sahaja penting dari segi geografi tetapi juga dari segi sejarah dan
rohani bagi umat Islam. Keberkatan yang diberikan kepada Palestin
mencerminkan ketinggian statusnya dalam pandangan Islam dan
meneckankan pentingnya mempertahankan dan menghormati tanah
suct 1ni (al-Khattab, 2003; Ibn Kathir, 2003b).

Jika tujuan peristiwa al-Isra’ wa al-Mi’raj hanya untuk urusan
peribadi antara Nabi Muhammad SAW dengan Tuhannya, perjalanan
tersebut pastinya boleh berlaku secara langsung dari Masjid al-Haram di
Makkah ke Sidratul-Muntaha, tanpa perlu berhenti di Masjid al-Agsa di
Palestin. Namun, persinggahan di bumi Palestin dalam peristiwa luar
biasa tersebut memiliki signifikan yang perlu terus dihayati hingga akhir
zaman, sebagai kelangsungan nilai Palestin yang sudah ada sejak dahulu.

Allah SWT tidak hanya menyebut tentang Masjid al-Agsa, tetapi
juga mengiringinya dengan ciri khusus bahawa lokasi di mana masjid
itu berada dan persekitarannya adalah kawasan yang diberkati.
Persekitaran tersebut secara umum diertikan oleh para ulama sepanjang
zaman sebagal merujuk kepada kawasan yang dikenali pada zaman
wahyu sebagai Syam, yang merangkumi daerah-daerah di negeri
Palestin, Syria, Jordan, Lubnan, dan sekitarnya. Oleh itu, kepentingan
terhadap bumi Palestin ini dapat difahami dengan menelusuri sebutan

keberkatan bumi Palestin yang diulang-ulang sebanyak enam kali oleh
Allah SWT di dalam al-Quran.

2.3 PARA NABI DAN HUBUNGAN MEREKA DENGAN
PALESTIN

Palestin merupakan tanah kelahiran serta tempat turunnya wahyu Allah
SWT kepada sebahagian besar para nabi dan rasul. Buktinya, di tanah
yang diberkati ini bersemadi jasad beberapa nabi, antaranya Nabi



